
Kommuunit oqaloqateqatigalugit inuit napparsimanermik pissuteqartumik 

suliffissarsiortut ikiorsiissutinik qinnuteqartut qanoq pitsaanerpaamik aalajangiinissap 

tungaanut aningaasartuutiminnik akissaqarnissaannut sullinneqarnissaannik 

qulakkeerinninnissamut Naalakkersuisut peqquneqarnissaannik Inatsisartut 

aalajangiiffigisassaattut siunnersuut. 

(Inatsisartunut ilaasortaq Doris J. Jensen) 

 

pillugu 

 

Ilaqutariinnermut Peqqissutsimullu Ataatsimiititaliap 

 

siunnersuutit aappassaaneerneqarnerannut 

 

ISUMALIUTISSIISSUTAA 

 

 

Ataatsimiititaliaq suliarinninnermini uku ilaasortarai: 

 

Inatsisartunut ilaasortaq Mala Høy Kúko, Siumut, siulittaasoq 

Inatsisartunut ilaasortaq Bjørk L. Olsen, Demokraatit, siulittaasup tullia 

Inatsisartunut ilaasortaq Hans Peter Poulsen, Siumut 

Inatsisartunut ilaasortaq Mikivuk Thomassen, Inuit Ataqatigiit 

Inatsisartunut ilaasortaq Eqaluk Høegh, Inuit Ataqatigiit 

Inatsisartunut ilaasortaq Najaaraq Møller, Siumut 

Inatsisartunut ilaasortaq Emanuel Nûko, Naleraq 

 

 

UPA2023-imi 4. maj 2023-imi siullermeerinerup kingorna siunnersuut ataatsimiititaliap 

misissorpaa. 

 

 

Siunnersuutip imarisaa siunertaallu 

Kommuunit oqaloqateqatigalugit inuit napparsimanermik pissuteqartumik suliffissarsiortut 

ikiorsiissutinik qinnuteqartut qanoq pitsaanerpaamik aalajangiinissap tungaanut 

aningaasartuutiminnik akissaqarnissaannut sullinneqarnissaannik qulakkeerinninnissamut 

Naalakkersuisut peqquneqarnissaannik siunnersuutigineqartumi siunertarineqarpoq. 

Innuttaasut napparsimanermi nalaani sukkanerusumik ikiorserneqarsinnaaqqullugit inatsisip 

allanngortinneratigut sullissinermi piffissaq atorneqartartup sivikinnerulernissaa 

siunnersuuteqartup siunnersuuteqarnermigut anguniarpaa. 

Siunnersuutip Inatsisartuni siullermeerneqarnera 

Siunnersuut partiinit tigulluarneqarpoq. Innuttaasut napparsimanerminni 

aningaasarsiaqarsinnaanngitsut suliffissarsiortut ikiorsiissutit pillugit inatsit naapertorlugu 

ikiorserneqarnissamut periarfissaqareermata siunnersuut itigartinneqassasoq Naalakkersuisut 

inassutigaat.  

 

Siunnersuutit aningaasatigut kingunerisassaat 

Inatsisartut suleriaasianni § 33, imm. 1-imi allassimavoq aalajangiiffigisassatut siunnersuutip 

piviusunngortinneqarnissaanut aningaasaqarnikkut allaffissornikkullu kingunerisassat 

siunnersuummi tunngavilersuutitut allaaserineqassasut.  

 

Siunnersuutip piviusunngortinneqarnissaanut ukiup affaanut aningaasartuutinik naleqarnissaa 

siunnersuuteqartumit naatsorsuutigineqarpoq. Tamatumunnga ataatsimiititaliaq 

oqaaseqaatissaqanngilaq. 

 

Allakkatigut apeqquteqaatit 

Ataatsimiititaliap siunnersuummik suliaqarnerminut atatillugu Isumaginninnermut, 

Suliffeqarnermut, Nunamullu Namminermut Naalakkersuisumut  apeqqutinik arlalinnik 

nassiussaqarpoq. Apeqqutit akissutillu isumaliutissiissummut matumunnga ilanngussatut 1-itut 

ilanngunneqarput. 

 

Tamatumunnga atatillugu suliap ingerlanneqarnera pillugu Naalakkersuisut nassuiaateqartut 

innuttaasunillu sullissineq kommuninit isumagineqartartoq Naalakkersuisut 

erseqqissaatigigaat ataatsimiititaliamit maluginiarneqarpoq. Ajornartorsiutit suliallu 

kinguaattoornerinut pissutsit assigiinngitsut soorlu innuttaasut naammattumik 

paasissutissiineq ajorneri pissutaasartut aamma allassimasoqarluni. Suliffissarsiortunut 

ikiorsiissutit pillugit inatsit nutaaq pillugu 2022-imi kommuninut 

pikkorissaassutigineqarsimasoq aamma allassimavoq. Innuttaasut napparsimanerminni 

ikiorsiissutinik pisartagaqarnissaminnut pisinnaatitaaffeqarnerat pillugu 

Naalakkersuisoqarfimmut qulakkeerniarlugu kommuninit saaffiginnissutigineqartoqartartoq 

Naalakkersuisut ilanngullugu allapput. Taamaattumik inatsisip nutaap qanoq paasineqarnissaa 

suli ajonartorsiutitaqartoq ataatsimiititaliamit ilimagineqarpoq. Kommunini IT-mik 

atortorissaarutit nutaat atorneqalerpata sulianik isumaginninneq siunissami 

pisariinnerulissasoq Naalakkersuisut naatsorsuutigaat. 

 

Ataatsimiititaliap siunnersuummik suliarinninnera 

Innuttaasut napparsimanerminni inatsisikkut aningaasatigut ikiorserneqarsinnaareernerat 

tunngavilersuutigalugu siunnersuutigineqartoq Naalakkersuisut itigartitsissutigigaat 

ataatsimiititaliap maluginiarpaa.  

Ataatsimiititaliap naliliinera napertorlugu,  innuttaasut aningaasatigut ikiorserneqarnissamut 

pisinnaatitaaffillit kommuniniit aalajangiisoqarnissaanut sivisuumik utaqqisarnerat, 

taamaalillutik akiitsunittarlutik peruluutigisaminillu napparsimanerminni aningaasaqarnikkut 

ilungersunartumik inissisimasarnerat siunnersuutigineqartumi qitiulluinnarpoq. 

Assersuutigalugu kræftimik napparsimasut napparsimanerminni aningaasaqarniarnermikkut 

ajornartorsiuteqarnerusartut ph.d.-ngorniarluni ilisimatusarnermi uppernarsarneqarpoq1. 

Taamaattumik innuttaasut pineqartut aningaasaqarniarnikkut ajornartorsiuteqalersartut 

sullinneqarnerat oqinnerulersikkumallugu allanik periarfissaqarnersoq misissorneqarnissaa 

inissaminiittoq ataatsimiititaliaq naliliivoq. Napparsimasoq kisimi taama eqqugaaneq ajorpoq, 

ilaqutariilli tamarmik inoqutigiillu aningaasaqarnikkut eqqorneqarsinnaasarlutik. 

Suliffissarsiortunut ikiorsiissutit pillugu inatsit nutaaq napparsimallutik nalunaarsimasunut 

qanoq inerneqassanersoq immikkoortup siullermeerneqarnerani Naalakkersuisut 

akissuteqaatigisaminni nassuiaatigaat, suliffissarsiortunullu ikiorsiissutit pillugit inatsimmi 

nutaami periarfissat ataatsimiititaliami eqqartorneqarlutik. Inatsimmi nutaami innuttaasut 

napparsimanerminni aningaasarsiaqarnissamut pisinnaatitaaffeqanngitsut pitsaanerusumik 

inissisimalissasut ataatsimiititaliaq naliliivoq allamillu aallartitsisoqannginnerani piffissaq 

takoqqaarallarumallugu. 

 

Ataatsimiititaliap inassuteqaatai 

• Ataatsimiititaliap isumaqatigiittup siunnersuut itigartinneqassasoq inassutigaa 

 

  

                                                 
1 Kalaallit Nunaanni Danmarkimilu kalaallit kræftertut anniaataannik nipaallisaalluni katsorsarneqartarnerat, 

Mikaela Augustussen, 2018, ph.d.-ngorniarluni ilisimatusarsimasoq 

Taamatut oqaaseqarluni isumaliutissiissummilu allassimasutut paasinnilluni matumuuna 

siunnersuut ataatsimiititaliap aappassaaniigassanngortippaa. 

 

 

 

 

 

 

 

 

 

Mala Høy Kúko 

Siulittaasoq 

 

 

 

 

 

 

 

 

Bjørk L. Olsen 

Siulittaasup tullia  

 

 

Hans Peter Poulsen 

 

 

   

 

 

 

 

 

Najaaraq Møller 

 

 

 

 

 

Mikivsuk Thomassen 

 

 

 

 

Eqaluk Høegh 

 

 

 Emanuel Nûko 

 

  

 
 
 
 
 
  
 
 
 
 
 
 
 
 
 
 

 
 

 

 

 

 


